
Paseamos, coma nun soño, da man dunha narradora ao modo de Sherezade, 
contemplando momentos intrascendentes que cobran o mesmo significado ca un 
momento histórico: unha parella voa por enriba de Colonia, desgarrada pola guerra; 
camiño dunha festa de aniversario, un pai agáchase para atar o zapato da súa filla 
baixo a chuvia; unhas adolescentes bailan diante dun café; un exército derrotado 
marcha cara a un campo de prisioneiros. Ao tempo oda e lamento, Sobre o infinito 
ofrece un calidoscopio de todo o eternamente humano, unha historia infinita da 
vulnerabilidade da existencia. o León de Prata á Mellor Dirección en Venecia.

VINDEIRAS SESIÓNS #NOVEMBRO #20:30
LUNS 9

ESTABA NA CASA, PERO... (ANGELA SCHANELEC, 2019, 105’, VOSG)

MARTES 10
A AVENTURA  (MICHELANGELO ANTONIONI, 1960, 144’, VOSE)

MARTES 17
A NOITE  (MICHELANGELO ANTONIONI, 1961, 122’, VOSE)

LUNS 23
VITALINA VARELA (PEDRO COSTA, 2019, 124’, VOSG)

MARTES 24
O ECLIPSE  (MICHELANGELO ANTONIONI, 1962, 126’, VOSE)



UNHA ENTREVISTA CON ROY ANDERSSON
POR PHILIPPE BOBER

O optimismo da xuventude, a guerra, a desesperación ou a ausencia de deus 
son temas que están presentes xa noutros filmes seus. Diría que hai sempre 
un equilibrio entre a esperanza e a desesperación? O tema principal da miña 
filmografía é a vulnerabilidade do ser humano. Paréceme esperanzador crear algo 
que amose a nosa vulnerabilidade. A quen é consciente da vulnerabilidade da 
existencia seralle posible respectar e coidar o que ten. Quixen enfatizar a beleza 
da existencia, da vida. Mais para o conseguir cómpre contrastala, hai que ensinar 
a peor cara, a crueldade da existencia. Se nos fixamos na arte, decatámonos de que 
moitos cadros son tráxicos. Mais, mesmo describindo escenas crueis e tristes,  as 
e os artistas mudan dalgún xeito a enerxía e crean esperanza.

Sempre se inspira en cadros para os seus filmes, en cales nesta ocasión? Gús-
tame moito o Retrato da xornalista Sylvia von Harden, de Otto Dix. Interésame 
a pintura do movemento Neue Sachlichkeit (nova obxectividade) pola forza que 
emana dos seus cadros. Parécenme dunha nitidez e un detalle extraordinarios: 
todo está perfectamente enfocado, claro, distínguese. Esta nitidez non existe no 
cinema, o fondo debe estar enfocado. É por iso que me inspiro nestes cadros para 
as miñas escenas, porque todo está enfocado, mesmo os intres máis grotescos da 
vida. Recoñezo que sinto envexa porque o cinema non ten a mesma calidade cós 
cadros. Quero que os filmes sexan tan ricos coma certas obras pictóricas. 

Séntese influenciado tamén pola arquitectura, moitos elementos estéticos do 
seu cinema inspíranse no movemento funcionalista sueco dos cincuenta. Que 
conexión existe entre Sobre o infinito e o funcionalismo? A miña ambición era 
mostrar a existencia en todos os seus aspectos, e iso inclúe o funcionalismo, o mo-
dernismo, o estalinismo. É unha mestura de distintas ambicións para crear viven-
das, sociedades. A miña intención non é elaborar un estilo puro, senón mostrar a 
nosa época, e o funcionalismo foi moi popular, usouse moito en Suecia.
 
A Sherezade d’As mil e unha noites foi quen inspirou a voz en off do filme. Así 
foi. Primeiro probei cun home. Mesmo coa miña propia voz. Mais finalmente 
pareceume máis interesante usar unha voz de muller. É coma unha fada, moi inte-
lixente, mesmo eterna. É a primeira vez que uso unha voz en off, é algo novo para 
min. Influíume tamén a voz en off de Hiroshima, mon amour. Nalgunhas escenas, 
a personaxe principal describe o que o público está a ver na pantalla. Gustoume 
moitísimo.

Os seus filmes inclúen sempre escenas históricas.  Sempre me interesou a his-
toria. Na universidade estudei Historia da Literatura, da Filosofía e Linguas Nór-
dicas. Interesábanme especialmente as dúas guerras mundiais. De adolescente 
fascinábanme as fotos da I Guerra Mundial.

Neste filme vemos os perdedores da guerra. Os gañadores non son interesantes. 
Todos somos perdedores en certo sentido. É importante recoñecer que, ao fin e ao 
cabo, ninguén é un gañador. Non son unha persoa pesimista, mais non hai dúbida 
de que non hai esperanza. A vida é unha traxedia, e non son o primeiro en dicilo. 

Ten un sentido do humor moi particular. A verdade paréceme moi divertida. 
Cando comecei como cineasta inspiráronme Milos Forman, Jiri Menzel e outros 
directores checos. Eran quen de mostrar a vida con moito humor. Describían  
persoas un pouco perdidas; non perdedoras, só un pouco perdidas. Gustábanme 
moito eses filmes e ese humor, salpicados de pequenas historias moi graciosas, 
Moitos cineastas tratan de crear ese humor cotiá, mais é doado equivocarse. Eu 
equivócome moito tamén, mais non me rendo.

Rodou todo o filme en estudio? Que escenas foron máis complicadas? Houbo 
só un exterior: a escena co exército alemán, que se rodou en Noruega. A escena 
máis complexa foi a da parella voadora. Tardamos moito en realizar a maqueta 
da cidade de Colonia. A escala é de 1/200. Por exemplo, a catedral mide medio 
metro. Toda a cidade é unha enorme maqueta a escala. Precisamos un mes para 
construíla.

 Que significa esta escena para vostede? É un recordo terrible da Historia: unha 
cidade marabillosa bombardeada e destruída. Quixen mostrar que a vida segue 
adiante. O amor, a tenrura, a sensualidade non desapareceron. Pareceume impor-
tante mostrar estes aspectos da vida enriba dunha cidade arrasada.

Malia as escenas históricas, os seus filmes comunican unha sensación de atem-
poralidade que ten moita relación co título. Si, quería incluír escenas cercanas 
á atemporalidade aínda que transcorran en setembro ou haxa neve. Mesmo unha 
escena histórica pode semellar atemporal. E aquí volvemos á pintura. Un cadro 
pintado hai douscentos anos segue falándonos, o que suxire que o ser humano 
non muda moito no tempo O infinito do título non ten nada que ver co espazo 
interminable nin coa ciencia, senón co infinito nos sinais da existencia, do ser 
humano.

Texto tirado de golem.es. Tradución ao galego: Cineclube Pontevedra.


